
સરસ્વતીસ્તુતિઃ ૨

ઓઙ્કાર આરિપ્સિતકાર્યસિદ્ધેર્બુદ્ધેઃ પ્રચારાય પરઃ પ્રકારઃ ।
નિર્ધૂતતત્તદ્વિષયપ્રમાદઃ શ્રીશારદાયા જયતિ પ્રસાદઃ॥ ૧॥
હ્રીતેવ  યાં વીક્ષ્ય મુખે મુરારેરુરઃસ્થિતા શ્રીર્ભ્રમતે જગત્સુ ।
સરસ્વતી સા સ્વત એવ તુષ્ટ્યા વિચારહેતોશ્ચિરમાવિરાસ્તામ્॥ ૨॥
ઐશ્વર્યબીજં પરમેશ્વરસ્ય વિશ્વૈકકર્તુસ્તમસાં વિઘાતિ ।
વાગ્દૈવતં વાઙ્મનસાતિગં તત્ પરં મહો મે સ્ફુરતાં પુરસ્તાત્॥ ૩॥
હ્રીતે  ઇવાઽસ્તાં વિભવેન યસ્યા ઇચ્છાક્રિયે નિત્યમનુપ્રવૃત્તે ।
તત્તત્સ્વરૂપપ્રતિપત્તિહેતુઃ સા જ્ઞાનશક્તિર્મયિ સન્નિધત્તામ્॥ ૪॥
ઓઙ્કાર એવાભિત આત્તશક્તિર્યદ્બીજમન્તર્ધૃતિવદ્વિભાતિ ।
ઉદ્ભિદ્ય ચિત્તે સ્વરસેન સિક્તા સા વાગ્લતા મે ફલતાદઽભીષ્ટમ્॥ ૫॥
સર્વઃ પ્રપઞ્ચસ્ત્રિજગદ્વિધાતુર્વિના   યદાભાસમઽસન્નિવાઽસ્તે ।
સારસ્વતં તત્પરમં મહો મે હૃદ્વ્યોમગં સન્તમસં હિનસ્તુ॥ ૬॥
રક્ષાતિરૂક્ષા ભ્રમરાક્ષસેભ્યઃ શિક્ષાધિગન્તું પરમાર્થતત્ત્વમ્ ।
ભિક્ષાપરાનન્દમયીહ સાક્ષાત્સા ખ્યાતિમાયાતુ સરસ્વતી મે॥ ૭॥
સ્વચ્છીકૃતે યચ્ચરણાબ્જરેણુવિમર્શનૈર્હૃન્મુકુરે  વિભાતિ ।
સત્સમ્મુખીનં ખલુ સર્વતત્ત્વં સરસ્વતી શાશ્વતમાવિરાસ્તામ્॥ ૮॥
તૈસ્તૈરનેકૈઃ  કવિતા સખેલમઽનેલમૂકૈરપિ યત્પ્રપદ્યે ।
તદ્વૈભવં યત્સુરસસ્ય સૈષા વાગ્દેવતા દર્શયતાદ્વિમર્શાન્॥ ૯॥
નશ્યન્તિ યદ્ધ્યાનવશાદવિદ્યા વિદ્યાઽનવદ્યા પ્રતિભાતિ સદ્યઃ ।
ઉદ્દ્યોતયન્તી  હૃદયં મદીયં સરસ્વતી શાશ્વતમાવિરાસ્તામ્॥ ૧૦॥
(૧)મસ્તૂપમા વસ્તુસ્વધા કિમસ્તુ સચેતસાં ચર્વિતયદ્રસાનામ્   ।
સરસ્વતી સા સ્વરસાર્પણેન સ્વતશ્ચિરં તર્પયતાં ગિરં મે॥ ૧૧॥

ઓઙ્કારયુગ્મં વૃતિવદ્બહિસ્તદ્યસ્યા હિ માયાદ્વિતયં તથાન્તઃ ।
વાગ્દેવતા સા ફલતાદભીષ્ટં સંસેવિતા કલ્પલતા બુધાનામ્॥ ૧૨॥
સન્માનસાબ્જસ્થિતિરઽક્ષમાલાવિદ્યાસુધાકુમ્ભવિપઞ્ચિપાણિઃ ।
ચન્દ્રાવતંસાઽવતુ હંસયાના મૂર્તાપ્યમૂર્તા ચ સરસ્વતી નઃ॥ ૧૩॥
વાચ્યાનિ સાક્ષાદિહ વાચકેષુ સઙ્કેતયન્તીમભિધાનવૃત્તિમ્ ।
બિભર્તિ  યા પુસ્તકસત્સ્વરૂપાં પુનાતુ સા વાઙ્મયદેવતાઽસ્માન્॥ ૧૪॥
પ્રયોજનાદ્રૂઢિવશાચ્ચ લોકે દ્વિસ્તત્ત્વતારાઃ પરિવર્તયન્તી ।
યા લક્ષણાં ધારયતેઽક્ષમાલામિપાદ(૨)હં નૌમિ સરસ્વતીં  તામ્॥ ૧૫॥
પદૈરસઙ્કેતમઽલક્ષ્યમેવં સંવ્યઞ્જયન્તીં  કિમપિ સ્વરેણ ।
Footnote

૧ મણ્ડં દધિભવં મસ્ત્વિત્યમરઃ ।
૨ દઽસૌ પાતુ સરસ્વતી નઃ ઇત્યપિ પાઠઃ ।

યા વ્યઞ્જનામેવ વિપઞ્ચિરૂપાં બિભર્તિ  તાં નૌમિ ગિરામધીશીમ્॥ ૧૬॥
શતૈઃ શ્રુતીનાં પથિભિર્ધ્વનન્તીં  ગીતાર્થસારોપનિષદ્રહસ્યમ્ ।
અધ્યાત્મવિદ્યામિવ વાદયન્તીં  વીણાં ભવેન્મે શરણાય વાણી॥ ૧૭॥
યા સચ્ચિદાનન્દરસૈકસારં કરે સુધાકુમ્ભનિભાદ્વહન્તી ।
વિશ્વેશ્વરં સિઞ્ચતિ સપ્રપઞ્ચં સરસ્વતી સાઽઞ્ચતુ મે હૃદબ્જમ્॥ ૧૮॥
હંસઃ સદાઽનાહતનાદરૂપાદુદ્ગત્વરો યાં વહતિ સ્વપક્ષૈઃ ।
વાગ્વાદિની સા નિજપાદપદ્મધૂલીભરૈર્ભૂષયતાં મનો મે॥ ૧૯॥
બ્રહ્મોદયસ્થાનમનાદિસિદ્ધં પદ્મં લસત્કેસરસૌરભાઢ્યમ્ ।
યસ્યા નિવાસોસ્તિ સરસ્વતી સા સ્વતઃ સ્રુતૈઃ સિઞ્ચતુ ચિદ્રસૈર્મામ્॥ ૨૦॥
મેધાદયો યત્પરિવારભૂતા બ્રહ્માદિસેવ્યા નિજકાર્યસિદ્ધ્યૈ ।
વિશ્વેશ્વરી સા સ્વરસપ્રવાહૈઃ સરસ્વતી સિઞ્ચતુ હૃત્સરોજમ્॥ ૨૧॥
સઞ્જીવનાર્થં જગતાં સુધાંશુકલાં કિરીટે કલયા બિભર્તિ  ।
હૃતાન્ધકારા કરુણાકટાક્ષૈઃ પ્રત્યક્ષલક્ષ્યાઽસ્તુ સરસ્વતી સા॥ ૨૨॥
ઇતિ શ્રીમદારાધ્યતમરાજાનકાઽઽનન્દકૃતં સરસ્વતીસ્તોત્રમ્ ।

